Nafarroako Ekonomiaren 8. Kongresuan “Krisi ekonomikoaren ikasgaiak” aztertuko dira

Foru Gobernuak eta UPNAk antolatu dute eta datorren hilean egingo da Baluarten

Nafarroako Gobernuak eta Nafarroako Unibertsitate Publikoak Nafarroako Ekonomiaren 8. Kongresua antolatu dute, “Krisi ekonomikoaren ikasgaiak” izenburupean. Azaroaren 23an eta 24an egingo da Baluarte Batzar Jauregian eta Nafarroako Auditorioan, Iruñean. Edizio honetan, gaur egungo krisi egoera aztertuko da, eskualdeetako ziklo ekonomikoen, administrazio publikoen, finantza-merkatuen eta enpresa-munduaren inguruko analisia eta eztabaida eginda.

Ekonomiaren Kongresuak 1995etik egiten dira, helburu hauekin: Nafarroako errealitate ekonomikoaren ezagutza sakontzera bideratutako azterketak eta analisiak bultzatzea, horien zabalkundean laguntzea gogoetak, esperientziak eta eztabaidatutako proposamenak argitaratzea babestuz, eta Foru Komunitatearen garapenari buruzko etorkizuneko ikerketak sustatzea.

Aurten, kongresua Nafarroako Gobernuak eta Nafarroako Unibertsitate Publikoak elkarrekin antolatu dute. Modu horretan, ekonomiaren mundua jendearengana, unibertsitateko ikasleengana, langileengana eta enpresetara hurbildu nahi da, eta Ekonomia eta Ogasun Departamentuaren eta UPNAko Ekonomia eta Enpresa Zientzien Fakultatearen arteko lankidetzan beste pauso bat eman nahi da Nafarroako errealitate ekonomikoaren ezagutza sakontzen laguntzen duten ikaskuntza-proiektuetan.

Horrez gain, Nafarroako Ekonomiaren Kongresuak aurreko edizioekin alderatuta formatu berria estreinatu du. Izan ere, antolatzaileek ikasgai magistralak zein eztabaidak eta analisiak mahai-inguruetan egin nahi dituzte, programa parte-hartzaileagoa izan dadin. Era berean, esparru desberdinetako hogei hizlari egongo dira, hala nola enpresa mundukoak, mundu akademikokoak, sektore publikokoak eta finantza sektorekoak. Besteak beste, aipatzekoa da hainbat erakunderekin lotura duten profesionalek parte hartuko dutela, hala nola Banco de Españakoak, ELGAkoak (Ekonomia Lankidetza eta Garapenerako Antolakundea) eta FUNCASeko (Aurrezki Kutxen Fundazioa) analistak.

Kongresu honetara joan nahi dutenek, internet bidez eman dezakete izena: http://www1.unavarra.es/viii-congresoeconomia eta www.navarra.es, edo Kongresuko Idazkaritzan (UPNAko Ekonomia eta Enpresa Zientzien Fakultatea). Matrikularen prezioa 30 euro da, eta ikasleentzat 15 euro.

Programa

Kongresua azaroaren 23an hasiko da, 16.00etan. Kongresua ireki ondoren, hitzaldi hau entzun ahal izango da: “Zer ikasi dugu krisi ekonomikotik?”, José M. Marín Banco de Españako aholkulariaren eskutik.

Arratsalde horretan, 18.00etatik aurrera, bi mahai-inguru paralelo egingo dira, “Ziklo ekonomikoak eskualdeen espazioan” eta “Ikerketa ekonomikoen emaitzak”, hurrenez hurren.

Hurrengo egunean, 9.30etik aurrera, “Krisi globala eta nazioen aberastasuna birkulunkatzea” hitzaldia entzun ahal izango da, Javier Santiso ESADE Business Schooleko Ekonomia irakaslearen eta ELGAko Garapen Zentroko zuzendari ohi eta ekonomista buruaren eskutik.

Jarraian, bi mahai-inguru paralelo egingo dira, “Berrikuntza eta produktibitatea erakunde publikoetan” eta “Merkatuen erronkak eta finantza-arauketa krisi ekonomikoaren aurrean”.

Horren ostean, 12.30etik aurrera, Salvador Barberá Bartzelonako Unibertsitate Autonomikoko Analisi Ekonomikoko katedradunak “Unibertsitatea eta Berrikuntza” gaiari buruz hitz egingo du.

Azaroaren 24an, arratsaldean, bi hitzaldi egongo dira. Lehenengoa, 16.00etatik aurrera, Emilio Huerta Nafarroako Unibertsitate Publikoko Enpresa Antolaketako katedradunak emango du, “Lehiakortasunaren erronka: enpresaren eginkizuna” izenburupean. 

Bestalde, itxiera-hitzaldia 18.00etan izango da, Antón Costas Bartzelonako Unibertsitateko Ekonomia Aplikatuko katedradunaren eskutik, “Merkatua eta Estatua guduaren ostean” izenburupean.

Komunikazioen aurkezpena eta saria komunikaziorik onenari
Ekonomiaren esparruan ikerketa sustatzeko eta ikerketa horien emaitza Nafarroako gizartera hurbiltzeko, aurreko edizioetan bezala, komunikazioak aurkeztea aurreikusi da. Hautatutako lanak “Ikerketa ekonomikoen emaitzak” saioaren barruan aurkeztuko dira.

Horrez gain, eta lehenengoz, aurkeztutako lanik onenari saria emango zaio (1.000 euro). Batzorde zientifikoa epaimahaia izango da eta lanak ebaluatuko ditu. Aho batez lanik onena hautatzen dutenari saria emango diote. Epaimahaiaren ebatzia sariak emateko ekitaldian jakinaraziko da, azaroaren 24an.

